
Ganeshaksharamalika Stotram Gitam

ಗಣೇಶಾಕ್ಷರಮಾಲಿಕಾಸ್ತೋತ್ರಗೀತಂ

(ವೇಂಕಟಸುಬ್ರಹ್ಮಣ್ಯಕೃತಂ ಗಣೇಶಾಕ್ಷರಮಾಲಿಕಾಸ್ತೋತ್ರಂಅಥವಾ ಗಣೇಶಾಕ್ಷರಮಾಲಿಕಾಗೀತಂ)
ಅಗಜಾಪ್ರಿಯಸುತ ವಾರಣಪತಿಮುಖ ಷಣ್ಮುಖಸೋದರ ಭುವನಪತೇ
ಶುಭಸಿದ್ಧಿ ವಿನಾಯಕ ಸಿದ್ಧಿವಿನಾಯಕ ಸಿದ್ಧಿವಿನಾಯಕ ಪಾಲಯಮಾಂ -

ಶುಭಸಿದ್ಧಿವಿನಾಯಕ ಪಾಲಯಮಾಂ . ೧
ಆಗಮಶತನುತ ಮಾರಿತದಿತಿಸುತ ಮಾರಾರಿಪ್ರಿಯಮಂದಗತೇ . ೨
ಇಜ್ಯಾಧ್ಯಯನಮುಖಾಖಿಲಸತ್ಕೃತಿ ಪರಿಶುದ್ಧಾಂತಃ ಕರಣಗತೇ . ೩
ಈರ್ಷ್ಯಾರೋಷಕಷಾಯಿತಮಾನಸದುರ್ಜನ ದೂರಪದಾಂಬುರುಹ . ೪
ಉತ್ತಮತರಸತ್ಫಲದಾನೋದ್ಯತ ಬಲರಿಪುಪೂಜಿತ ಶೂಲಿಸುತ . ೫
ಊಹಾಪೋಹ ವಿಶಾರದ ಸಂಯಮಿವರ್ಗಕೃತಾಭಯ ಢುಂಢಿವಿಭೋ . ೬
ಋದ್ಧಿಸುಖಾಭಯವಿಶ್ರಾಣನಜನಿತಾತುಲಕೀರ್ತಿ ಚಯೈಕನಿಧೇ . ೭
ರೂಕ್ಷಾಕ್ಷರತತಿಭರ್ತ್ಸಿತ ದುರ್ಗತವಿತ್ತವಿನಾಶನ ವಿಘ್ನಪತೇ . ೮
ಲುಪ್ತಜಗದ್ಭಯ ದಿವ್ಯಗದಾಯುಧ ಪೋಷಿತದೀನಜನಾಮಿತ ಭೋ . ೯
ಲೂತಾತಂತು ಸರೂಪಜಗಚ್ಚಯನಿರ್ಮಿತಿದಕ್ಷದೃಗಂತ ವಿಭೋ . ೧೦
ಏಣಾಂಕಾರ್ಧವಿಭೂಷಿತಮಸ್ತಕ ಲಂಬೋದರ ಗಜದೈತ್ಯರಿಪೋ . ೧೧
ಐಶ್ವರ್ಯಾಷ್ಟಕನಿಯತನಿಕೇತನ ಪುಂಡ್ರೋಜ್ಜ್ವಲ ಶುಭದಿವ್ಯಕರ . ೧೨
ಓತಂ ಪ್ರೋತಮಿದಂ ಹಿ ಜಗತ್ತ್ವಯಿ ಸ್ರಜ್ಯಹಿವತ್ಪರಿಪೂರ್ಣಸುಖೇ . ೧೩
ಔದಾಸ್ಯಂ ಮಯಿ ವಿಘ್ನತಮಃ ಕುಲಮಾರ್ತಂಡ ಪ್ರಭ ಮಾ ರಚಯ . ೧೪
ಅಂಘ್ರಿಯುಗೇ ತವ ಸಂತತಸದ್ರತಿಮಾಶು ವಿಧತ್ಸ್ವ ಗಣೇಶ ಮಮ . ೧೫
ಅಶ್ವಸ್ತನಗೃಹದಾರಸುಹೃದ್ಭವಬಂಧಂ ವಿಗಲಯಮೇ ತ್ವರಯಾ . ೧೬
ಕಮನೀಯಾಮಿತಶೋಣಿಮದೀಧಿತಿ ಸಂಧ್ಯಾ ಭೀಕೃತದಿಗ್ವಲಯ . ೧೭
ಖಂಡಿತಭಂಡ ಸಹೋದರನಿರ್ಮಿತ ವಿಘ್ರಶಿಲಾಮಲಶೀಲ ಗುರೋ . ೧೮
ಗಂಧರ್ವಾಮರಕಿನ್ನರನರಗಣಪೂಜಿತಸಜ್ಜನ ದಿವ್ಯನಿಧೇ . ೧೯
ಘುಮುಧುಮಿತಾಖಿಲವಿಷ್ಟಪದಿವ್ಯಮದ ಸ್ರುತಿರಾಜಿತಗಂಡಯುಗ . ೨೦
ಙರ (೨೫)ತತ್ವಾತ್ಮಕ ವೇದದಲಾಂಬುಜಮಧ್ಯಗತಾರುಣಶೋಭತನೋ . ೨೧
ಚಂಚಲಘೋಣಸಮುದ್ಧೃತ ಪೀತೋಜ್ಝಿತ ಜಲಪೂರಿತವಾರಿನಿಧೇ . ೨೨
ಛಾಯಾಸಹಚರ ಕೋಟಿಸುಭಾಸ್ವರ ನಿಖಿಲಗುಣಾಕರ ಸನ್ಮತಿದ . ೨೩

ಗಣೇಶಾಕ್ಷರಮಾಲಿಕಾಸ್ತೋತ್ರಗೀತಂ

ಜಂಭಾರಿಪ್ರಮುಖಾಮರ ಪುಷ್ಕರ ದಿವಸಕರಾಂಕುಶಕರ ವರದ . ೨೪
ಝಂಝಾನಿಲಮದದೂರೀಕೃತಿಚಣ ಕರ್ಣಾನಿಲಧೂತಾಭ್ರಚಯ . ೨೫
ಜ್ಞಪ್ತಿಸದಾನಂದಾತ್ಮಕ ನಿಜ ವರರದಭಾನ್ಯಕ್ಕೃತಶೀತಕರ . ೨೬
ಟಂಕಾಯುಧವರ ಮಸ್ತಕಖಂಡನಯತ್ನವಿಚಿತ್ರಿತಭೀತಸುರ . ೨೭
ಠಾಂತಾಬ್ಜಾಲಯವದನಾಲೋಕಾವಿಸ್ತರಕಾಮೇಶ್ಯಾ ದಯಿತ . ೨೮
ಡೋಲಾಯಿತರವಿ ಶಶಧರಮಂಡಲತಾಲಾತೋಷಿತ ಸಾಂಧ್ಯನಟ . ೨೯
ಢಕ್ಕಾವಾದನತುಷ್ಟಾಮರಗಣ ಬೃಂಹಿತ ಶಿಕ್ಷಿತಲೋಕತತೇ . ೩೦
ಣಾಂತತದರ್ಥಪದಾರ್ಥಮಹಾರ್ಥದಪಾಲಯಮಾಂ ಕರುಣಾಲಯಭೋ . ೩೧
ತೂಲೋಪಮವಿಭ್ರಾಮಿತಭೂಧರ ನಿಶ್ವಾಸಾನಿಲ ಲೋಕಪತೇ . ೩೨
ಥಾರ್ಣವಜಲತತಿ ಫೂತ್ಕೃತಿ ವಿಶದಿತಮಣಿವರ ಭಾಸ್ವರಿತಾಂಡಚಯ . ೩೩
ದರವರ್ಣಾತ್ಮಮನೂತ್ತಮಶೀಲಿವಿತೀರ್ಣ ದುರಾಪಪುಮರ್ಥತತೇ . ೩೪
ಧರ್ಮೈಕಪ್ರಿಯ ಧಾರ್ಮಿಕತಾರಕಮೋದಕಭಕ್ಷಣ ನಿತ್ಯರತ . ೩೫
ನಾನಾಲೋಕನಿವಾಸಿ ಮನೋರಥಲತಿಕಾಮಾಧವದೃಕ್ಪ್ರಸರ . ೩೬
ಪರಮಾಶ್ಚರ್ಯಾನುಪಮಮನೋಹರವಿಹರಣ ಪೋಷಿತಲೋಕತತೇ . ೩೭
ಫಾಲವಿಲೋಚನ ಫಣಿವರಭೂಷಣ ಫಲತತಿತರ್ಪಿತಕಾಮಚಯ . ೩೮
ಬಾಲೇಂದುಜ್ಜ್ವಲ ಫಾಲಲಸಚ್ಛವಿ ತಿರ್ಯಕ್ಪುಂಡ್ರಾವಲಿಲಲಿತ . ೩೯
ಭಗಣಾಭಾಮಿತ ಮಣಿವರಭೂಷಿತ ಭಸ್ಮೋದ್ಧೂಲಿತಚಾರುತನೋ . ೪೦
ಮೂಷಿಕವಾಹನ ಮುನಿಜನಪೋಷಣಮೂರ್ತಾಮೂರ್ತೋಪಾಧ್ಯಗತ . ೪೧
ಯಾಮುನವಾರಿವಿಹಾರಿಸಮರ್ಚಿತಯಾತಾಯಾತಕ್ಲೇಶಹರ . ೪೨
ರತಿಪತಿಪೂಜಿತ ಲಾವಣ್ಯಾಕರ ರಾಕೇಂದುಜ್ವಲನಖರಾಲೇ . ೪೩
ಲವಣರಸಾನಂತರಜಲನಿಧಿವರ ಸುಮಣಿದ್ವೀಪಾಂತರಸದನ . ೪೪
ವಾರಾಣಸ್ಯಾವಾಸಕುತೂಹಲ ಚಿಂತಾಮಣಿಸಾಕ್ಷ್ಯಾದ್ಯಭಿಧ . ೪೫
ಶಂಕರತೋಷಿತ ದಮಯಂತ್ಯರ್ಚಿತ ರಾಘವಪೂಜಿತ ರತಿವರದ . ೪೬
ಷಡ್ಗುಣರತ್ನಾಕರ ಲಂಬೋದರ ಬೀಜಾಪೂರಪ್ರಿಯ ಸುಮುಖ . ೪೭
ಸರ್ವಕೃತಿ ಪ್ರಥಮಾರ್ಚಿತ ಗೌತಮಪತ್ನೀಸೇವಿತಯಮಿಕುಲಪ . ೪೮
ಹೇರಂಬಾಶ್ರಿತಪಾಲನ ಚಾಮರಕರ್ಣ ಸುಜಂಬೂಫಲಭಕ್ಷ . ೪೯
ಲಕ್ಷ್ಮೀಪತಿಮಹಿತಾತುಲವಿಕ್ರಮ ರೋಹಿತತಾತಾಖಿಲವರದ . ೫೦
ಕ್ಷೇಮಂ ಕುರು ಜಗತಾಮಖಿಲಾರ್ಥದ ವೇಂಕಟಸುಬ್ರಹ್ಮಣ್ಯನುತ . ೫೧
ಇತ್ಥಮಿಯಂ ಪಣ(೫೧)ವರ್ಣಮಣಿಸ್ರಕ್ ಸಿದ್ಧಿಗಣಾಧಿಪ ಪದಕಮಲೇ .

ನಿಹಿತಾ ಯೇ ಹ್ಯನಯಾ ಸ್ತೋಷ್ಯಂತ್ಯಾಪ್ಸ್ಯಂತ್ಯಖಿಲಾರ್ಥಾಂಸ್ತ್ವರಯಾ ತೇ .

(ಶುಭಸಿದ್ಧಿವಿನಾಯಕೇತಿ ಪಂಕ್ತಿದ್ವಯಂ ಪ್ರತಿಪಂಕ್ತ್ಯಂತಂ ಸಂಯೋಜ್ಯ ಗೀಯತೇ)
Footnote : After each line numbered 2-51,

sing the two lines given in the first verse,

starting with ಶುಭಸಿದ್ಧಿವಿನಾಯಕ
ಇತಿ ವೇಂಕಟಸುಬ್ರಹ್ಮಣ್ಯಕೃತಂ ಗಣೇಶಾಕ್ಷರಮಾಲಿಕಾಸ್ತೋತ್ರಂ (ಗೀತಂ)
ಸಂಪೂರ್ಣಂ .

